
1 Timoti
Poloa Timotife Efesusi kumatema Yisasife

haviya amakupi maleya nemaiya veamogamite
kava huo. huno huteteno haenagaa mani
avona ani aliyatema aya hisia yafe Poloa
kaeno Timotina amine. Yisasia faliteno hetino
ikapinaga haitegeno Poloa teti talia (33) kafu
agava maineno 1 Timoti kea kae-malene.

1 Nagaya Polonae Timotigahe mani avona ne-
gaove. Anumaya Kotia tagu tamema aligati-
mainea kanoene Yisasi Kalaisifema tametiti ne-
huna kanoene naumono maleteana nahapaia-
gena Aposolo kanoa mainoe.

2 Ani yafe Timotiga Yisasi kema kahanepauva
yafe nagai nafane kana huka mainanageno Anu-
maya Kotia, Nelaafaene Yisasi Kalaisia, Anu-
mayatiamoene hanau hugateana kayone hisana
yaene kaipamoa falu kahaisia yaene kamisae
huna nehue.

Havigeage kea helava hisune.
3 Masetoniama neuna kagaifena Efasusi

kumate maiyo. huna hugatenoe. Anile maineka
alu mono huge amave-lige nehisaya vayala
mage huka hamapaiyo Mani kema haya kea
ataleho. huka hamapaigeya ani havi monoamia
nagoene ohuya atalesae huna ani kumatela
katenoe. 4 Ani vayamoya manimo kea haviya
amakesa havi havi nehuya Tamage nehie.
huya nehuya amakinagomogami amakia ayeya
ayaaya kegefa afa ke nehuya amakesa haviya

mo hamavige me hamavige nehae. Aniama
haya kavamoa Yisasifena havitama tamakupi
maletama akavema malesaya yafena tamaya
ohugahie. Ani yafe Ataleho. huka hamapaiyo.
5 Hamapaisanageya akave malesayana oniyama
ohunea tamakupitila tamage hutama Yisasifena
havitama tamakupi maletama tamametitima
nehaya yana amegatila ohutama kanale yama
humainea tamakuamoma hia kava hutama
veamogamifena tamahau tamayamopafi
tamahaino huna nehue. 6 Nagoa veamoya
mani kea neataleya yagaleya neuya afaa havigu
havagu havigeyaga aliya amakupi maleteya
Anumaya Koti kea akave nomalae. 7 Ani
vayamoya Anumaya Kotima kahegi kea huta
falote hisuna veane maisune. huya hayanagi
anima haya keyaga havilama huya nohavigi afaa
Tamage nehune. huya nehae.

8AnumayaKotina kahegi keamahavilamahuta
akavema malesunana kanale ke haneanagino
taya hugahie huta ago havimainone. 9 Kanale
yama huya fatagoma humainaya veanehe mani
kahegi kemoa ohunegi kefo kavama maiya ne-
huyama mainaya veanene, ke ohavi veanene,
veganokano veanene, Anumaya Koti kema akave
nomalaya veanene, kefo kavaagema maiya ne-
haya veanene, Anumaya Kotina amakaveno
huteya hu haviya hu neataya veanene, nefanagi
itaamonagi huno hamaeno nefalino, alu veanene
hamaeno nefalia vayaenefe mani kea humaine.
10 Moli yokalo teliliatete huya kumai kavama
nehaya veanene, ve amafaluyaene moli yokalo
nelaya vayaene, veama musufa yama huya

vaya neamavalaya veanene, havigeage nehaya
veanene, kaiyekema havi kanomote havigema
hu neamataya veanene, Anumaya Kotina kanale
keama neataleya kefo kava nehaya veamogam-
ife kahegi malenea kea humaine. 11 Tusia
musema hisuna Anumaya Kotia mani kea agaia
avayafiti huno tokiya hale-mainea ke, Yisasifena
kanale mono kea, nagaila nahapaino hunategena
tamakaila tamahanepauve.

Anumayamoa Polona kalagima aitenea yafe
Anumayamotega huno muse hutene.

12 Yisasi Kalaisia, Anumayatimona aliyamaa
alisua yafe tokiyaa namigena muse hu neatoe.
NagaifenaKanaleya huno aliyania aligahie. huno
huteno nagaila huyoginateneafene hunamusena
huneatoe. 13Nagaya nayona agai agia hu haviya
huneatena kame kanoa mainena agaifena havil-
ama huna nagupina omalenoa yafe agaya kalagi
ainatene. 14 Kalagi ainateteno Anumaya Kotia
kanaleya huno kayone hu yamaa tusiya huno
namigena Yisasi Kalaisienena ailokaenamainena
agaifena nagupi malena nametiti nehua yaene
nahau nayamopafima nenagea yaene namine.
15 Tusia tokiyaage kea, mukia veamoya haviya
amakupi malesaya kea mage huno humaine
Yisasi Kalaisia kefo kavama nehaya veamogam-
ina amaku amamemaa aligatigahe ma mopa-
fina elavino emaine. 16 Emaineanagina nagaya
kefo kavama nehaya vayala amakasena kasagoya
kefo kava uhagotena humainoa yafe agaitega
esaya vayamogamina kalagi ainatenea kavala
agesaya yafe Yisasi Kalaisia ako huno tusia kalagi

anategeya mukia veamoya Tagaiene ani kalagi
ailategahie. huteya agaifena haviya amakupi
maleya amametiti huteya agola maige maige
hisaya hamaimula aligahae. 17 Anumayamoa
mukia kanafina agola maige maige nehia Sauve
Kanomoa ofaligahianagita tagaya agaila oage-
gahune. Anumaya agaiage mainea yafe veamo-
gata agai agia alisaga huge huge nehisunageno
mukia kanafina hale-mainea tokiya yamaa ha-
nege hanege hisie huta hisune. Mani kea tamage.

Timotia Sataniene tokiya vaino tu hisia yafe
humaine.

18 Timotigae, nagai nafanemoga, nayona
nagoamogamina Anumayamoa avayafiti kea
kagaifena huno falotema humainea augafa ke
menia ma avopima kaenama kamua kahegi
kemoa hanegi ani kemona fatago huka akave
malesanana ani keleti Satanienena tua hugane.
19 Anumayamofema havika kagupi malenana
yana tokiyaage huka atafa hulisanageno
Anumayamo aufina kaguamoa Kefo yania
omalene. huno hinageka kaugafa kava hugane.
Nagoa veamogamina amakuamoma Aao. huno
hia kene Anumayamo kene amakaveno huteteya
Anumayamofema amametitima nehaya yamona
ali haviya nehae. 20 Ania humainaya veapitila
tole kanolatamogani anakia Himeneusiene
Alekasataene ani kavala haageno Satania kana
hanaisia yana anamisigeana anakua aiyahae
huana Anumaya Koti agia nagoene huana haviya
ohisaa yafe Satani ayapi hunatenoe.

2
Anumayamotega havigesunageno mukia veala

amaya hisie.
1 Nunamuna hagote yane. Tama yatafa

hisaya yana hanea yafe Anumayamotega
havinegetama tamakaima tamahaisia yafeene
mukia veamogamima hamamaesia yafeene agai
agi ayetama muse hutama havigesae. 2Ala sauve
vayaene mukia kamani kava vayaene amaya
hisia yafe nunamuna hutama havigesageno
kanale ya huno fatago kavaage humatesigeta
falu yapi maineta Anumayamo nehaiya auava
kava nehuta alu aotage vaya maisuna yafe
nunamuna hiho. 3 Ani nunamuma hisaya yana
Anumaya Kotia, tagu tamema ali negatia kanomo
aufina tusia kanaleya huno tatesia kavale.
4 Anumaya Kotia mukia veamogami amaku
amamena aligatisigeya kelamage kea havilama
huya havisaya yafena tusiya huno nehaiye.
5 Anumaya Kotia nagoke kanoa agaiage maine.
Mainegeno Yisasi Kalaisia, nagoke kanomoa
ma mopafi veanemogatileene Anumaya
Kotitegaene amunotifina heti-maineno nagopi
alino ailokaelatene. 6 Mukia veamogamina kefo
yaamimoa alino hayagimategeya mainageno
Yisasia anifinagati amavayu hisiafe miya ataleno
agaia augafa hakino fali-maine. Anumaya Kotia
huyogi-malenea kanafi mani yana taveli-maine.
7 Taveliteno Yuta vea omainaya veamoya mani
kea havisae huno Anumayamoa hamapaisua
yafe huno nagaila yogi-malenea ne mainoe.
Aposolo kano mainena manima kelamage

kema hamapaisugeya haviya amakupi maleya
amametiti hisaya yafe mani kea hu falote nehue.
Mani kea havigea nohugi tamageage ke nehue.

8Maa kavafe nenahaiye mukia kumatema ne-
maiya vayamoya kanaleya huya fatago huya
maineya kea ovaiya amaipa havi yana ohuyama
nemaiya vayamoya amayana alisaga huya Anu-
mayamotega nunamu huya havigesaya yafe na-
gaila nenahaiye.

Kanale auava kavama nehaya anemogamina
kanale koganali yaami kana humaine.

9-10 Anemoya maa huya maisaya yafe nena-
haiye amakaiami amaugafa aliya ohaiya kenaage
fai-lineya ako huya maineya vayamoya auluma
hamaesaya yafena amaugafale konagali ya ali-
malesaya yafena ohuya Anumayamo kema akave
nemalaya veamogami auava kava huya maineya
mai kayone huyamaisae. 11Anemoya amakaiami
amaugafa aliya ohaiya Anumayamo keagema
havisaya yafe ako huya maineya kanaleya huya
havisae. 12 Vemoya anemogamina kavaami
mainayanagiya anemoya Anumayamo kea huge
amavelige hiho huna nohugi ako huya maineya
ke haviya maisae huna nehue. 13 Haviho Anu-
mayamoa hagoteno Atamuna talo huteno hae-
nagaa aala Ivina talo hu-malenea yafe anemoya
ako huya maisae. 14 Satania Ivina aye-vataga
higeno Ivia Tamage nehane. huno nehuno
hagoteno kefo kavala hu-maineanagi Atamua
naa kavala ohune. 15Ohunegi aneyagamoyaAnu-
mayamofe haviya amakupi maleya amametiti
nehuya nagoamogamifena hamau amayamopafi

hamaisigeya maineya nafaneamia amatesageno
Anumaya Kotia amaugafa aligatisie.

3
Mono note kava vayamoya kanale auava

kavaage akave malesae.
1 Mani kemoa kelamage ke. Yisasife haviya

amakupi malenaya veatema kava yagaisia
aliyate Hagote kano maisue. hunoma nehia
kanomoa kanale aliyafekeya haumaine.
2 Yisasife haviya amakupi malenaya anagatema
hagote kava yagaisaya vayamoa maa augafa
kava huya maisae. Kefo yamaama veamogami
amaufima omalenesia kanoe. Aama nagoke
atenesia kano. Agu agesale yagaino tokiyaage
huno havi kavama hisia yafena aupa agesa
nohavia kanoe. Natu veane alino kanale
hu neamatesia kanoe. Kanaleyama huno
Yisasi kema humave-nelisia kanoe. 3 Havili
neno aneginagi nohisia kanoe. Vayala havigu
mohae mehae nohisia kanoe. Ke vai yana
alino falote ohuno aipa kanale yapi nemaisia
kanoe. Monema alisia yafena hagaa nohaesia
kanoe. 4 Ane nafanea kanaleya huno kava
yagai-matesigeya agai agi alisaga nehuya
agai ke ali hipoya hisageno kanale yama
huno nemaisia kanoe. 5 Ane nafaneyagaama
kanaleyama huno kava noyagaisia kanomoa
Anumaya Koti anagamogamitela kanale huno
kava oyagaigahie. 6 Meni kanoa Anumaya Koti
nafanema haegafa emainesia kanomoa kava
yagaisia aliyatela he otino. Havigu hetinunoa
agaia augafa alino haisigeno Anumaya Kotia

Satanina kaiyekema huteteno haeno fananema
humainea kava huno ani kanomona ania augafa
kava hutegahie. 7 Nagoa yaenefe nehue Yisasi
kema nohaviya veanenema vaiyatete nehisigeya
ageteya Ma kanoa kanale fatago kano maine.
huya hutesaya vayapiti kava vayala ali hetite
hetite huo. Kanale yama huno omainesia
vayama ali heti-matesanageya veamoya hu
haviya humatesageno Satanima hanagi-malenea
kalifumoa aupaa hateno amatafa huno havi
kate amavaleno amateyafe nehugi amaketeka ali
hetimato.

Mono aliya vayamoya kanale auava kavaage
akave malesae.

8 Yisasife haviya amakupi malenaya vayate
kava aliya vayamoya ania huya kanale vayaage
maisae. Fatago huya nemaiya vayale. Vagala kea
ohu vayale. Havi lina neya aneginagi ohu vay-
ale. Moneamihe amakesa havi havi ohu vayale.
9 Anumaya Kotia Yisasifena falaki-mainea kemo
aepaamofena haviya amakupi maleya atafa hu-
lineya Anumayamo aufina amakuamoa kefo
kavala nohisia vaya maisae. 10 Hagotetama
amakaila avame humatetama amakelama hute-
tama kefo yaamima omalenesiana kanaleya huya
aliya vayala maisae. 11 Aneamimoyaenena
ania huya kanale ya huya maineya alumo kea
aliya atifi mafi ohisae. Havi lina neya anegi-
nagi ohuya efi efi huya fatago aliyamaage aliya
maisae. 12 Yisasife haviya amakupi malenaya
anagate kava aliya alisaya vayamoya nagokema
aami mainesigeya ane nafaneamia kanaleya
huya kava yagai-matesageya amakai ke ali

hipoya hisae. 13 Yisasife haviya amakupi male-
naya anagate kava huya kanale aliyama al-
isayana mukia veamoya amavagea haviteya
kanaleya huya amakia alisaga hugahae. Alis-
agama hisayana Yisasi Kalaisife haviya amakupi
maleya amametitima nehaya yafena kolia ohuya
hetiya hu falote hugahae.

Anumaya Koti auava kemona aepaa tamage
huno ala yakefa hane.

14-15 Mani avona nagaya negaena Aupaa
mo kagesue. huna nagesaa havuanagi visua
kaniama omalesigena aupaama ovisugeka ma
avoma kaena kamua avopiti hapalika Anumaya
Koti kema nehaviya anagama alitalu hisaya yupa
kanaleya huya maisaya kavafe havisane huna
mani avona kaena kahanepauve. Anumaya Kotia
haimuaene mainegi tagaya agai anagaamogata
alitaluma hisunagenoa tokiyaage tunage yosa
kana hugahie. Mukia hanae yosama ali manu
manu huno atafa hulinea kava hisigeta tagaya
kelamage kea tokiyaage huta alisaga hugahune.
16 Anumaya Kotia hufalote huno tahanepaiya
auava yana tusia lamayo aisuna yane. Yisasia
ma mopafi vaya augafa kalino efalote huno
mainegeno Alu Aotage Avamumoa Lamage huno
Anumaya maine. huno tahapai-maine. Ensole
vayamoya agaila agageya vayamoya avagea
huya alu kote kote mo huya falote hageno
ma mopale kasagoya veamoya haviteya aliya
amakupi maleya amametiti hageno Yisasia eteno
ikapinaga nehaino tokiyaage hale yamona ali-
maine.

4
Mukia havige havagemoa vea amaku amakesa

ali haviya nehie.
1 Alu Aotage Avamumoa huhaleno mage huno

humaine Anumayamo esia kanamoa eaupama
hisiana nagoa Kefo Avamumoya havigema huya
ayemavataga hisaya yafe ani vayamogami ke
haviteya akave nemaleya Yisasifema haviya
amakupimalenaya kea neatalae. 2Anima ayema-
vataga hisaya veala amakaiami amega amau-
gafafiti havigeage ke ali falote hageya kanale
amaku amakesa akave omalegahae. Naama
hisaya yafe amakuamoa Havi kavala nehae.
huno kea ohuno maine. 3 Naa vayamoya mage
huya nehae Vemoya anea ali oatesae. huya
humategahae. Anumaya Kotia kavela agaia
talo humaleteno agai kema aliya amakupi ma-
leya amametiti nehaya veamogamifena Muse ne-
hutama alitama neho. hunoma talo humale-
nea kavefena nagoa veamoya amakaiami Oneho.
huya kahegi-mategahae. 4Mukia yana Anumaya
Kotia talo hu-malenea yana kanale yamaage
hanegi nagoke ya kanoahena Oneho. huno
ohuneanagita mukia yana muse nehuta alita ne-
sune. 5 Anumaya Kotima humainea kemoene
Anumayamotega nunamu huta muse hu neateta
havinegona yamoene Anumaya Koti aufina ani
kavela alino kanaleya nehie.

Timotifena Naa huka Kalaisina kanale aliya
kanoa maiyo. huno hutene.

6 Timotigae kahapai-mainoa kema kafu-
kagana-gamina hamapaisanana Yisasi

Kalaisina kanale aliya kanoa maigane.
Yisasifema havika kagupi maleka kametitima
nehana kemoa hagaage hinageka akavema
malesanana tokiyaage kano maigane.
7 Maigananagi Anumaya Kotina amaku
amakesa haviya oaminaya veamoya nehaya
manifena aneginagi kema hisaya kea ohavika
Anumayamofekeya havika akave maleme
maleme haiyo. 8 Taugafamoma tokiya
vaisia yana yokaloma lesuna yana kanale ya
haneanagino osia kanaleya huno lahamaegahie.
Lahamaegahianagi tagayama Anumayamoma
nehaiya kavama huta maisunana meniene
haenagaene ikapinaga haita maisuna yafe
lahamaegahie. 9 Mani kemoa tamagelafa
huno nehiafe mukia veamoya havilama huya
aliya amakupi maleya amametitia hisae.
10 Haimuaene mainea Anumaya Kotia mukia
veamogata kefo kavaage nehuna yapiti alino
kalu hetaleno tagu tamena aligatigahe nehigi
agaifema haviya amakuafi maleya amametitima
nehaya veamogamina amaku amamena ago
aligati-maine. Ani yafekeya tametitia nehuta
taya mukiki huta aliyana nealune.

11 Menima kahapauva kea hamanepaika Maa
hiho. huka amavelio. 12 Nagoa vayamoya
kagaifena Meni neya kanoa, afa kano
maineanagita agai kea ohavisune. huya nahagi
Ani kea ohiho. huka hamapaiyo. Anumaya Koti
anagamogamina kaana amavene-lika fatago
keage nehuka kanale kava huka vaiyatete
nehuka vayakamogamina kagua neamamika

hamamaeka Yisasifena havika kagupi maleka
kametiti nehuka oniyaage ohunesia kagu
kagesaene maiyo. Naa hisanageya kagai
kakavela visae. 13 Nagaya aupaa hunama
omesugekahena veamogamina Anumaya Koti
avopiti kea hapalika hu haleka hamapaigeya
haviho. 14 Mono note kava vayamoya kanute
amayana maleya huyonegiya Anumaya Koti
aliya kano maiyo. huya hugatageno Anumaya
Kotia avayafiti hamapaigeya aune laga hageno
Anumaya Kotia tokiya yamaa kaminegi ani yana
oataleka aluya huka ani yateti aliyana alio.
15 Anima kahapauva aliyana aluya huka alige-
lige nehuka ani yafeke kagesa havi havi huka
kanale aliyama alisanana veamoya negageya
Menia kanale ya nehie. huya hugategahae.
16 Kagaikaa maisana auava yakaaene Yisasi
kema hamanepaina yaene atale yafenagi kava
hume hume haiyo. Aniama hisanana Anumaya
Kotia kagai kagu kamena alinegatino kagai
kema nehaviya veamogami amaku amamena
aligatisigeya kanaleya huya fatago kate ugahae.

5
Timotia agaia anagatafa kana huno veala

amakesie.
1 Vayatamamo-gamina kea oamamakika

negafama huneatana kava huka kanaleya
huka ako humateka ania huka ali hetimato.
Yaufa neyavemo-gamina kaganakamo-gamima
hu neamatana kava huka ania humato.
2 Alekanomo-gamina itakamoma hu neatana
kava huka ania humato. Yauva anemogamina

kasakamo-gamima hu neamatana kava huka
ania humateka havi kagu kagesa ohavika
Anumaya Koti aulela fatago hisia kava humato.

Ta keto aneyaga kava yagai-mategahie?
3Keto aneyaga hamamaesaya vayama omaine-

sayana kanale auava kava hu neamateka amaki
alisaga huo. 4 Nago keto amona agehoamopi
nafaneamopi mainesayana ani anagamoya kana-
leya huya hamaesae. Anumaya Koti kema
nehaviya veamoya itaamoa nefaa nafaneya-
gaama hamamaenesia anonaa kanaleya huya
hamaesae. Ani kavama hisagenoa Anumayamo
aipamoa kanaleya hugahie. 5 Nafaneamima
vayaamima omainesia keto aneyagama amaka-
iamige maisayana hamamao huna nehue. Ani
keto anemoya kanaleya huya Anumayamofe
amakesa haviya Laya hugahie. huya amametiti
nehageno Anumayamoa amakaima hamamae-
sia yafena nateene kegeene Anumayamotega
ke huya havinegagi tamakaya amaya hiho.
6 Amaya hugahayanagi nagoa keto anemoya
Anumaya Kotifena amakesa ohaviya amakaiami
amakuamoma nehaiya kavafe havi havima ne-
haya aneyaga hamaimuene mainayanagi fali-
mainaya veamoya haya kava huya Anumayamo
kea havilama huya nohaviye. 7 Alu veamoya
Yisasina amakua aminaya veafe Kefo kava ne-
hae. huya ohisaya yafe ani keto anemo-gamina
kanaleya huya hamamaesae huna mani kea ka-
hanepaugi hamapaiyo. 8Nagoa veamoya amaka-
iami konaga afamoma kanale kava huya oamate-
sayana amakupima malenaya kea amakaveno

huteteya tusia havi kava nehuya Yisasi kema
ohavinaya vayamoyama havi kavama nehaya
kavala agaseya tusia havi kavaage nehae.

9 Maa humainaya keto anemogami amakia
kaetetama amaya hugahae sikisitia (60) kafu
humainesaya alekanoa, nagoke ve kanoale fatago
huya mainesagenoma fali-mainesia alekano-
mogami amakiage kaeho. 10 Amavagemoma
kanaleyama humainesia anegi, kanale kavaage
nehisaya keto alekanoyagagi, nafaneami
kanale kava huya kava nehuya natu vayaene
kanaleya huya neamateya, Anumaya Kotina
amakua neamiya veala kanaleya huya kava hu
neamateya, kana yama amakaite evayi hinageya
aliya kanale hu neamateya, mukia aliyana
kanaleya huya ali-mainesaya keto alekanomo-
gami amakiage kaeho.

11 Yauva keto anemogamina amakia okaeho.
Haenagaa Kalaisi aliyana neataleya alu vele
umaisaya amaku amakesa havigahae. 12 Ani
kavama hisayana Kalaisi aliya aligahune.
huyama hulokiya vai-malenaya kemona
ago atalenaya yafe Havi kava humainone.
huya amaipa haviya huyafenagi. 13 Nago
yaenena aliyana oaliya afaa maineya nokuyate
vaineayeya umaiya-hai emaiya-hai nehuya alu
veamogami ke huya atile male nehuya kanale
ohunea keyagaene amakesafitila hugahae.
14 Yauva keto anemoya alu ve aliteya nafaneami
neamateya kanaleya huya kava yagai-maisaya
yafe nagaila nenahaiye. Ania hisageya kame
vayatimoya havigea tagaila hu otatesae. 15Nagoa

keto anemoya Yisasi kema havisaya kaana
neataleya Satani akavema nevaya yafe nehue.
16 Nagoma Yisasife havino aguafi malenea
amoa agaia tayamepima keto ama mainesiana
kanaleya huno hamaeno kava yagaitesie. Havigu
mono nopi malesaya monema omalesigenoa
kana hamaugahigi vayaamima omainesaya keto
anege alita amaya hisune.

Mono note kava vayamoya kanale aliyama al-
isaya vayala kanaleya huta yagai-matesune.

17 Yisasina amakua aminaya vayate kava
vayamoya kanale aliya nealiya Anumaya Koti
ke huhaleya nehuya kanale keage hamapaisaya
vayala Kanaleya huya amatesia kava nehae.
hutama ani kavama haya anonaa amakia alis-
aga nehutama kanaleya hutama nagoene monea
amamisae huna nehue. 18 Anumaya Koti
avopima kaemalenaya kemoa mage huno hu-
maine
Pulumakamoa viti avina aiyaleti aye hagagema

hisigetamahena amavayalela nofila okiho.
Amatalegeya aliyaamia nealiya vaiyeya
kavela neneya vaiyeho.

Mani kea nehuno nago kenemage huno humaine
Aliya veamoya aliyaamiletila anonaa miyana al-

isageno amategahie. huno humaineane.
19 Nagoke kanomoa Anumayamo aliya nealisia
kanomofe Naa huno havi kava nehie. hunoma
hisigetamahena kea ohaviho. Tolemoganifi
tagufa vayamoyama tamahapaisagetamahena
havitetama kaiyekea hutesae. 20 Anumaya Koti
aliya nealisaya veamoya kefo kavama huge

huge hisagetama mukia mono note veamogami
amaufi amavale-matetama amaku amakesa
alitama fatago hisageya mukia veamoya ageteya
koli hisae huna nehue.

21 Anumaya Koti aufiene Yisasi Kalaisi aufiene
huno yogi-malenea ensole vayaigami amaufiene
mage huna kahanepauve Anima kahapauva ke-
mona akave nehuka veala alika fako faka ohuka
nago kana kana huka mukia veala kagesa havi
neamamika aliyakaa alio. 22 Anumaya Koti
aliya alisie. huka nehanafe nago kanomo
anute kaya maleka ani aliyatela aupaa alika heti
oato. Agelama huteka ali hetito. Havigu nagoa
vayamogami kefo yaamimo kagaipi eyafenagi
kagaya fatago kavakeya huka maiyo.

23 Mukia kanafina kaipa kagata neaigeka kali
vaya kana nehanafe titafakeyamaagela oneka
nofi alagamo tina osia negeno kaipamoa kanale
hino.

24 Nagoa veamoya kefo kavakeya nehageno
kefo yaamimoa ago efufute higeya kaiyekele
umainagi nagoa veamoya falakiya kefo kavala
maiya nehaya veanea haenagaa kefo yaamimoa
efufute huno falote hugahie. 25 Naa augafa
kava huya kanale kava nehaya kavala mukiamo-
gatamina fufu yate nelamakone. Fufutema no-
hia kanale kavamoa nagola fala okigahianagino
mukia falotekeya huno fufu yate hugahie.

6
Nofi humatageya afa aliya vayamoya kanale

kavakeya hisae.

1 Yisasina amakuama aminaya veamoya, nofi
humatageya afa aliyama nealiya veamoya, am-
atesia kava huya kava vayaamimo-gami amakia
alisaga hisae. Alisaga nehuya keamia ali hipoya
ohisageya veamoya neamakeya Anumaya Koti
agia ali haviya nehuya Anumaya Kotiamimo kea
akave nomalae. huya hugahae. 2 Kava vay-
atamimoya Yisasina amakuama aminaya veama
mainaya yafe Afaa nafunagana maineafe agai
kea ali hipoya ohugahue. hutama ohiho. Ani
kema ohisayana Yisasina amakuama aminaya
vayatela afa aliya veane mainetama tamakuama
aminayafe tamakaila kanaleya hutama amaya
hisaya aliyaamia aliho.
Manima kahapauva kea kagaya Timotiga

hamapaiyo.

Monehema tahauge lahaugema nehia yana
kefo auava yamona aepaae.

3-4 Nagoa veamoya alu ke hisayana Anumay-
atia Yisasi Kalaisina kelamage keamona akave
ohuya Anumaya Kotina haiya kava hiho. huya
nohaya veala amakaiami amaugafa aliya nehaiya
kanale amaku amakesa amakai amakupina tam-
age huno omalene. Omalenea yafe kema hisaya
yafena ati neayeya Yisasi kehe ke vaiya nemaiye.
Kema vaiya yapiti nago yana falote nehigeya
mage huya nehae Agima haneafe ali haviya
hugahe nehune. huya amakaiami keamimo tua
hu neamategeya amakia hu haviya nehuya Havi
kavala nehae. huya humatenayane. 5 Kelamage
kemoa ago amakekani-mainegeya kea vaige
vaige maiya nehae. Ani veamoya amakesafiti

mage huya nehae Anumaya Koti kemona akave
malesunana kuafenotimoa ali kasago hinageta
kanaleya huta maigahune. huya tusi yate havi
amakesa havimainae.

6 Havi amakesa nehaviyanagi tamage tagaya
Anumaya Koti ke akave nemaleta ali-mainona
yafeke muse nehuta Alu yaenena nagoene
alisune. huta nohuna yafena tusia muse
huta maigahune. 7 Ehema itatimoya latageta
mainonana nago yana alita omenone. Tagaya
falisuna yupa nago yana eteta alita ougahune.
8 Ani yafe Kenatiene kavetiene hai hane.
Taipamoa kanale nehinageta kanaleya huta
maigahune. huta hisune. 9 Kanaleya huta
maigahunanagi Mone afenoti alita kasago
hisunema. haya veala ani yamoa Kefo kava hiho.
huno aye-mavataga hisigeya hanagimalenea
kalifufi hemaleneya amaugafa ali haviya hisia
yafe aneginagi yapi asaga hulaviya kefo kavaage
hisaya yaamimo ayegeamategeya ali haviya
humatesigeno amaugafa amakata aigahie.
10Mukia monehema muse nehaya kavala mukia
kefo kavamona aepaa hane. Ani kavamoa
haga nehamaigeya nagoa veala Yisasife haviya
amakupi malenaya kemona ago atalageno
amaipamoa tusia kanaage hamau-maine.

Kaiyage kaiyage huka neuka maige maige
hisana kahaimula alio.

11 Kagaya Timotigae Anumaya Koti kema
akave nemalana kanomoga mukia ani kefo yana
neataleka fatago kavaage hisana kagesa havika

maineka Anumayamoma nehaiya kavaage ne-
huka Yisasife havika kagupimalenana yana atafa
hulineka veafena kahau kayamopafi kahaino.
Tokiya vaisana yana atafa nehuka mailava huka
ako hukamaiyo. 12Aluya huka Yisasifema kagupi
malenana kemona atafa hisanafe Satanienena
kanaleya huka tua nehuka Anumaya Koti akave
neuka agolamaigemaige hisana kahaimula atafa
huo. Mukia veamogami amaufima Yisasifena
havina nagupi malenoe. huka hu falotema
humainana kanafina ani agolama maige maige
hisana kahaimula aligane huno humainea yafe
Anumaya Kotia kagaila ago huno yogi-malene.
13 Anumaya Kotia mukia yamogami hamaimu
aepama mainea kanomo aufina hulokiya vaina
kahanepauve. Ala kava kanomoa Potiasi Pailatia
Yisasi Kalaisina kaiyekema hu neategenoa Yisasi
Kalaisia kanaleya huno kelamage kea huno falote
humainea kanomo aufina mage huna hulokiya
vaina kahanepauve. 14Anumaya-moma kahapai-
mainea kea nehavika ani kavaageya veamogami
amaufina hume hume haiyo. Aniama hisanageya
veamoya Havi kava nehie. huya ohugahae. Ani
kavakeya hume hume nevisanageno Anumay-
atimoa Yisasi Kalaisia esie. 15 Agaiama male-
nea kanama falote hisia yupa Anumaya Kotia
Yisasina hutesigeno eteno elavisigeta agegahune.
Tokiyaage huta tusia muse hutesuna Anumaya
agaiage mukia yana kava yagaino maine. Anu-
maya Kotia mukiama uhagote mainaya sauve
vayamo-gamina agaiage amakaseno ala sauve
kanoamia maine. Ala vayamogamina agaiage
amakaseno ala kanoamiamaine. 16Anumaya Ko-

tia ofalino agola maige maige nehia kano maine.
Agaya tusia hale yapi maineafe mopafi veala
mo aupa ohuteasine. Nago kanomoa agaila oa-
genegi tokiyatia omaleneanagita agaila oagotea-
sine. Agaya agaia ala kava kano agola maige
maige huno agola kava kano maisie huta agia
alisaga hisune. Mani kea tamage.

Kuafenoamima kasago humainea veamoya
Anumayamote amametiti hisae.

17 Kuafenoamima kasagoya hanea veamoya
ani yaamihe amaugafa aliya ohaisae. Fanane
hisia kuafenoamihe amametiti ohisagi Anumaya
Kotima mukia muse nehuna yama neamamia
kanomofe haviya amametiti hiho huka amau-
monola malo. 18 Mukia kuafenoamima hanesia
veamoya kanale kava nehuya vayamogamina
monene amaya hisae. Vayaamimofe hamau hu-
mateya vaya kaikai vea maisae. 19 Ani kavama
hisayana kanale kavaage yayaga aliya halaya hu-
maleneya haenagama ikapinaga haiya maisaya
no avana huya tunage yosa neayeya kanale
hamaimula atafa hu-lineya maige maige huga-
hae.

Timotigae aliyakaa yagailama huka tokiyaage
huo.

20 Vaeha Timotigae kaminea aliyana aluya
huka aunevaika kava neyagaigeno Anumaya
Kotia ohunea kea afa kegi ohavika kakaveno
huto. Nagoa veamoya Tagaya ke havilama ne-
huna vea mainone. huya havige huya hisaya
veamogami kea ohavika kakaveno huto. Naa
augafa kemoa Anumaya Kotina kamea maine.

21 Nagoa veamoya amakaiami kema haviya
akavema malaya yafe Anumaya Kotife havita
tagupima malenona kea ago neatalae.
Anumaya Kotia kayone hisia yamaa kami-

nageno kanaleya huno kaya hisie huna nehue.

Kenia male hano hie.

Nagaini nagia Polonae.

